
BOSHLANG‘ICH SINF 
O‘QUVCHILARIDA 

ZAMONAVIY INTEGRATIV 
METODLAR ASOSIDA 

ILMIY DUNYOQARASHINI 
RIVOJLANTIRISHNING 

DIDAKTIK MODELI
Boltayeva Xolida

Erkin tadqiqotchi

Annotatsiya: Ushbu maqolada boshlang‘ich sinf o‘quvchilarida zamonaviy integrativ metodlar asosida ilmiy dunyo-
qarashni shakllantirishga oid didaktik model ishlab chiqilgan va uning tarkibiy qismlari yoritilgan. Maqolada integratsi-
yalashgan yondashuvning o‘quvchilarda fanlararo aloqadorlikni anglash, ilmiy tafakkur va muammoli vaziyatlarga ongli 
yondashuv ko‘nikmalarini rivojlantirishdagi ahamiyati asoslab beriladi. Muallif tomonidan ishlab chiqilgan model o‘z ichiga 
maqsadli, mazmuniy, metodik va natijaviy komponentlarni qamrab oladi. Tadqiqot natijalari integrativ yondashuvning 
boshlang‘ich ta’lim tizimida samarali qo‘llanilishini ko‘rsatadi.

Kalit so‘zlar: boshlang‘ich ta’lim, ilmiy dunyoqarash, integratsiya, integrativ metod, didaktik model, fanlararo aloqadorlik, 
metodik yondashuv, tafakkur, o‘quvchilar faoliyati.
Abstract: This article presents the development of a didactic model aimed at shaping the scientific worldview of primary 
school students through the use of modern integrative methods. The author substantiates the role of interdisciplinary 
integration in fostering scientific thinking, conscious learning attitudes, and problem-solving skills among young learners. 
The proposed model includes four components: goal-oriented, content-based, methodological, and result-oriented. The 
research findings confirm the effectiveness of integrative approaches in improving the quality of primary education.

Key words: primary education, scientific worldview, integration, integrative methods, didactic model, interdisciplinary 
connections, pedagogical approach, cognitive skills, student engagement.
Аннотация: В статье разработана дидактическая модель формирования научного мировоззрения у младших 
школьников на основе современных интегративных методов. Автор обосновывает значение межпредметных 
связей и интегративного подхода в развитии у учащихся научного мышления, осознанного отношения к обучению 
и способности решать проблемные ситуации. В модели выделены целевой, содержательный, методический и 
результативный компоненты. Результаты исследования подтверждают высокую эффективность интегративного 
подхода в системе начального образования.

Ключевые слова: начальное образование, научное мировоззрение, интеграция, интегративные методы, дидак-
тическая модель, межпредметные связи, педагогическая методика, мышление, познавательная активность.

KIRISH
Zamonaviy ta’lim tizimi oldida turgan eng dolzarb vazifalardan biri – o‘quvchilarning ilmiy asoslangan, 

puxta bilimli, tahliliy fikrlovchi va innovatsion yondashuvga ega bo‘lgan shaxs sifatida shakllanishini ta’min-
lashdan iborat. Xususan, boshlang‘ich ta’lim bosqichi o‘quvchilarda ilmiy dunyoqarash asoslarini shakllanti
rishda muhim poydevor hisoblanadi. Shu bois, integratsiyalashgan yondashuv asosida o‘qitish metodlarini 
amaliyotga joriy etish ta’lim samaradorligini oshirishda muhim vositaga aylanmoqda. Integrativ metodlar o‘quv 
jarayonida fanlararo aloqadorlikni kuchaytiradi, bolalarda olamni yaxlit tushunish, sabab-oqibat munosabatla-
rini anglash va ilmiy tafakkurni rivojlantirishga xizmat qiladi. Bunday yondashuv orqali o‘quvchilar real hayotiy 
hodisalarni kompleks tahlil qilish, turli fanlarda olgan bilimlarini yagona bilim tizimi sifatida qo‘llay olish ko‘nik-
malarini hosil qiladilar. Ayniqsa, zamonaviy o‘quvchi shaxsida tanqidiy fikrlash, muammoli vaziyatlarga yechim 
topish va ilmiy asoslangan xulosalar chiqarish kabi kompetensiyalarni rivojlantirishda integrativ yondashuvning 
roli beqiyosdir.

Ilmiy dunyoqarashni shakllantirish uchun zarur bo‘lgan pedagogik shart-sharoitlarni yaratish, bosh-
lang‘ich sinf o‘quvchilarining yosh xususiyatlarini hisobga olgan holda zamonaviy didaktik modellarni ishlab 
chiqish bugungi kunning dolzarb masalalaridandir. Bu jarayonda o‘quvchining intellektual, axloqiy va ijtimoiy 
jihatdan kamol topishiga xizmat qiluvchi integrativ o‘quv faoliyati asosiy vosita sifatida namoyon bo‘ladi. Mazkur 
maqolada boshlang‘ich sinf o‘quvchilari uchun zamonaviy integrativ metodlar asosida ishlab chiqilgan ilmiy 
dunyoqarashni shakllantirishga qaratilgan didaktik modelning tarkibiy qismlari, metodik asoslari, qo‘llaniladigan 
vositalar hamda natijaviy samaradorligi tahlil qilinadi. Tadqiqotning maqsadi – integratsiyalashgan ta’lim usulla-
rini qo‘llagan holda o‘quvchilarda ilmiy fikrlash va ongli dunyoqarashni rivojlantirish bo‘yicha taklif va tavsiyalar 
ishlab chiqishdan iborat.

MAVZUGA OID ADABIYOTLAR SHARHI
Boshlang‘ich ta’lim bosqichida o‘quvchilarning ilmiy dunyoqarashini shakllantirish masalasi zamonaviy 

pedagogika fanining ustuvor yo‘nalishlaridan biriga aylanmoqda. Xususan, fanlararo integratsiyalashgan ta’lim 
yondashuvlari asosida o‘quvchilarni olamga ilmiy asoslangan yondashuvda tarbiyalash, ularda analitik fikrlash, 
kuzatuvchanlik va sabab-oqibat bog‘liqliklarini aniqlash ko‘nikmalarini rivojlantirish zarurati ortmoqda. So‘nggi 
yillarda bu yo‘nalishda olib borilgan ilmiy izlanishlar, ilg‘or xorijiy tajribalar hamda milliy pedagogik maktabning 
yutuqlari ta’lim mazmunini integratsiyalash va kompetensiyaviy yondashuv asosida qayta ko‘rib chiqish zarur
ligini ko‘rsatmoqda.

Xususan, J. Deweyning amaliyotga asoslangan ta’lim konsepsiyasi, J. Piaget va L. Vygotskiyning kognitiv 
taraqqiyot nazariyalari, H. Gardnerning “ko‘p intellekt” nazariyasi integrativ yondashuv uchun nazariy asos 
yaratib bergan. Ayniqsa, Vygotskiy ilgari surgan “yaqin rivojlanish zonasi” kontseptsiyasi va “ijtimoiy faoliyat 
orqali bilim egallash” g‘oyasi boshlang‘ich ta’limda ilmiy dunyoqarash shakllanishini shaxsiy tajriba va muloqot 
vositasida ta’minlashga xizmat qiladi [1]. Boshqa bir muhim manba – T. Lickona, K. Ryan va J. Narvaez tomonidan 
ishlab chiqilgan “Character Education” modeli bo‘lib, u o‘quvchilar axloqiy va ijtimoiy intellektini rivojlantirishda 
integrativ yondashuvning o‘rnini asoslab beradi. Bu modelda ta’lim va tarbiya bir-biriga bog‘langan holatda olib 
borilishi zarurati ta‘kidlanadi. O‘zbekistonlik pedagog olimlardan M. Jo‘rayev, G. Abdirasulova, D. Xodjayev, 
N.  To‘raqulova, Z. Komilova, T. Usmonova va boshqalarning izlanishlarida boshlang‘ich sinf o‘quvchilarini 
ilmiy asosda fikrlovchi shaxs sifatida tarbiyalashga doir uslubiy tavsiyalar keng yoritilgan. Masalan, G. Abdira-
sulovaning “Integratsiyalashgan ta’lim orqali o‘quvchilarda ilmiy dunyoqarashni shakllantirish” nomli maqo-
lasida fanlararo bog‘liqlik, amaliy topshiriqlar va eksperimentlar orqali ilmiy tafakkurni mustahkamlash usullari 
ko‘rsatib berilgan [2]. Shuningdek, boshlang‘ich ta’limda tabiiy fanlar, matematika, texnologiya, ekologiya va ona 
tili fanlarining integratsiyasi orqali o‘quvchilarning ilmiy-ijodiy salohiyatini ochishga xizmat qiluvchi ilg‘or tajri
balar, jumladan, STEAM yondashuvi bo‘yicha ham bir qator metodik tavsiyalar mavjud. Bunda o‘quvchilar o‘z 
bilimi va kuzatuvlarini amaliyot bilan bog‘laydi, bu esa ularning dunyoqarashini shakllantirishda katta ahamiyat 
kasb etadi.

“Integratsiyalashgan ta’limni tashkil etishning pedagogik asoslari”, “Boshlang‘ich ta’limda ko‘p fanli 
yondashuvni qo‘llash metodikasi”, “Ilmiy tafakkurni rivojlantirishda kross-fanlararo integratsiya” kabi ilmiy-
uslubiy adabiyotlar ham bu yo‘nalishda keng foydalanilmoqda. Ular boshlang‘ich ta’limda o‘quvchining faqat 
bilim oluvchi emas, balki izlanishga qodir, sintez qiluvchi va muammo yechishga intiluvchi subyekt sifatida 
shakllanishiga e‘tibor qaratadi.

Xulosa qilib aytganda, mavjud ilmiy adabiyotlar boshlang‘ich sinf o‘quvchilarida zamonaviy integrativ 
metodlar orqali ilmiy dunyoqarashni shakllantirish bo‘yicha nazariy va amaliy asoslar bilan boyitilgan. Ulardan 
foydalanish orqali o‘qituvchi o‘quvchilar tafakkurini rivojlantiruvchi, hayotiy tajriba bilan bog‘lovchi va ilmiy 
asoslangan yondashuvni amalda qo‘llovchi samarali didaktik modelni shakllantirishi mumkin.

TADQIQOT METODOLOGIYASI
Mazkur maqolani tayyorlash jarayonida zamonaviy pedagogik tadqiqot metodlari zamonaviy integrativ 

yondashuv asosida uyg‘unlashtirilgan holda qo‘llanildi. Tadqiqotning metodologik asosini tizimli tahlil, integrat-
siyalashgan o‘rganish, kuzatuv, eksperimental tajribalar, kontent-tahlil, so‘rovnoma va suhbat metodlari tashkil 
etdi. Ushbu metodlar orqali boshlang‘ich sinf o‘quvchilarida ilmiy dunyoqarashni rivojlantirishga xizmat qiluv
chi integrativ ta’lim modellarining nazariy asoslari, metodik yondashuvlari va amaliy imkoniyatlari chuqur tahlil 
qilindi.

Tadqiqotning asosiy tamoyili sifatida integratsiyalashgan tizimli yondashuv tanlandi. Ushbu yondashuv 
orqali o‘quvchilarning ilmiy tafakkurini shakllantirishga ta’sir qiluvchi barcha omillar – o‘quv rejasi, fanlararo 
aloqalar, dars tuzilmasi, interfaol metodlar, sinfdan tashqari ilmiy faoliyatlar, pedagog faoliyati va oilaviy muhit 

o‘zaro bog‘liq holda tahlil qilindi. Bunda o‘quvchi faqat bilim oluvchi emas, balki atrof-muhitni ilmiy asosda tahlil 
qiluvchi, fikrlovchi hamda izlanishga moyil shaxs sifatida shakllanishi ko‘zda tutuldi. Qiyosiy tahlil metodi orqali 
O‘zbekistonning boshlang‘ich ta’lim tizimida qo‘llanilayotgan integratsiyalashgan darsliklar va metodik tavsi-
yalar boshqa ilg‘or tajribaga ega davlatlar (Finlyandiya, Yaponiya, Janubiy Koreya, Singapur) bilan solishtirildi. 
Asosiy e’tibor o‘quvchilarning ilmiy qarashlarini rivojlantirishda qanday usullar, integratsiyalashgan loyihalar va 
tahliliy mashg‘ulotlar qo‘llanilishiga qaratildi. Kuzatuv metodi yordamida Samarqand va Surxondaryo viloyatlari
dagi umumiy o‘rta ta’lim maktablarida boshlang‘ich sinflarda o‘tilayotgan fanlararo integratsiyalashgan darslar 
monitoring qilindi. Bunda quyidagi jihatlar o‘rganildi:

•	 darslarda ilmiy mavzularni fanlararo bog‘lanishda yoritish;

•	 ilmiy dunyoqarashga doir savol-javoblar va tahliliy topshiriqlarning berilishi;

•	 o‘quvchilarning kuzatish, tajriba, tahlil va umumlashtirish ko‘nikmalarining rivojlanish darajasi;

•	 sinfdan tashqari ilmiy loyihalarda ishtirok etish faolligi.

Kontent-tahlil asosida “Atrof-muhit”, “Texnologiya”, “Tabiatshunoslik”, “Matematika” kabi boshlang‘ich 
sinf darsliklari tahlil qilindi. Tahlil quyidagi mezonlar asosida amalga oshirildi: ilmiy mazmunga ega matnlar 
va mashqlar soni; fanlararo integratsiyalashgan mavzular ulushi; eksperiment, kuzatuv, modellashtirishga oid 
topshiriqlar sifati; o‘quvchining mustaqil ilmiy fikrlashini rag‘batlantiruvchi topshiriqlar. So‘rovnoma va suhbat 
metodlari asosida 85 nafar boshlang‘ich sinf o‘qituvchilari hamda 30 nafar ota-onalar o‘rtasida so‘rovnomalar 
o‘tkazildi. So‘rovnomalarda quyidagi savollar o‘rganildi:

•	 ilmiy dunyoqarashni shakllantirishga qaratilgan dars metodlari;

•	 integratsiyalashgan topshiriqlarning samaradorligi;

•	 o‘quvchilarning ilmiy faoliyatga bo‘lgan qiziqishi;

•	 ilmiy loyihalarda qatnashishdagi muammo va imkoniyatlar.

Suhbatlar davomida esa o‘qituvchilarning dars jarayonida qo‘llagan integrativ yondashuvlari, individual 
metodlari va o‘quvchilarda kuzatilgan ijobiy o‘zgarishlar haqida sifatli ma’lumotlar olindi. Tadqiqot doirasida 
ayrim maktablarda sinov tarzida integratsiyalashgan ilmiy darslar o‘tkazildi. Masalan, “Tabiatdagi o‘zgarishlar 
va matematik ifoda”, “O‘simliklar hayoti va kuzatuv metodikasi”, “Suv aylanishi va ekologik tahlil” kabi mavzular 
bir nechta fanlar asosida bog‘lab o‘qitildi. Bu darslar orqali o‘quvchilarda kuzatish, tahlil qilish, sabab-oqibat 
bog‘liqligini anglash, ilmiy xulosa chiqarish ko‘nikmalarining rivojlanishi aniqlandi. Yuqoridagi metodlar asosida 
olingan nazariy va empirik ma’lumotlar orqali maqolada boshlang‘ich sinf o‘quvchilarining zamonaviy integrativ 
metodlar asosida ilmiy dunyoqarashini shakllantirishning didaktik modeli asoslab berildi. Modelda fanlararo 
aloqadorlik, o‘quv faoliyatining tahliliy va konstruktiv xarakteri, shaxsga yo‘naltirilgan yondashuv hamda darsdan 
tashqari ilmiy tadbirlar asosiy komponentlar sifatida belgilandi.

TAHLIL VA NATIJALAR
Olib borilgan ilmiy tahlil, kuzatuv va amaliy izlanishlar natijasida zamonaviy integrativ metodlar asosida 

boshlang‘ich sinf o‘quvchilarining ilmiy dunyoqarashini shakllantirish jarayonidagi asosiy omillar, metodik 
yondashuvlar va ularning samaradorlik darajasi chuqur o‘rganildi. Tizimli-analitik yondashuv asosida o‘tkazilgan 
tadqiqotlar shuni ko‘rsatdiki, ilmiy dunyoqarashni shakllantirishda integratsiyalashgan yondashuvdan foydala-
nish o‘quvchilarda real hayot hodisalariga nisbatan qiziqish, muammo yechishga intilish, tanqidiy fikrlash, o‘z 
fikrini asoslay olish hamda ilmiy tafakkur ko‘nikmalarining rivojlanishiga zamin yaratadi. Qiyosiy tahlil natijalari 
asosida quyidagi asosiy jihatlar aniqlashtirildi:

•	 yangi avlod darsliklari va fanlararo loyihalarda ilmiy tafakkurni rivojlantirishga xizmat qiluvchi matnlar, 
mavzular va topshiriqlar mavjud bo‘lsa-da, ularning o‘zaro integratsiyalashuvi doim ham tizimli tarzda 
yo‘lga qo‘yilmagan;

•	 integratsiya qilinayotgan fanlar: atrof-muhit, tabiatshunoslik, texnologiya, matematika va ona tili fanlari 
orqali ilmiy tushunchalar, sabab-oqibat bog‘liqligi, tajriba asosida o‘rganish, kuzatish va xulosa chiqarish 
kompetensiyalari shakllanmoqda;

•	 ayniqsa, STEAM yondashuvi asosida o‘tkazilgan mashg‘ulotlar o‘quvchilarda motivatsiya va ilmiy-ijodiy 
faollikni oshirgan. 

Kuzatuv va amaliy tajribalar asosida aniqlanishicha, ilmiy dunyoqarash yuqori darajada shakllanayotgan 
sinflarda quyidagi omillar hal qiluvchi rol o‘ynaydi:

•	 har bir darsda real hayotiy misollar bilan bog‘langan topshiriqlar berilishi;

•	 darslarda interaktiv texnologiyalardan foydalanish (tajribalar, loyihalar, guruhli ishlar);

•	 o‘quvchilarga savol berish, kuzatish natijalarini yozib borish va mustaqil xulosa chiqarishga yo‘naltirish;

•	 o‘quvchilarning shaxsiy kuzatuv daftarlari va fanlararo tajriba jurnallarini yuritish orqali ularning ilmiy fikrlash 
salohiyatini oshirish.

75 nafar boshlang‘ich sinf o‘qituvchilari va 25 nafar ota-onalar o‘rtasida o‘tkazilgan so‘rovnoma natijalari 
quyidagilarni ko‘rsatdi: 82% o‘qituvchilar ilmiy dunyoqarashni rivojlantirish uchun fanlararo integratsiyaning zarur
ligini ta’kidladi; 70% ishtirokchilar darslik va metodik qo‘llanmalarda ilmiy-analitik faoliyatga oid topshiriqlarning 
ko‘paytirilishini istaydi; 68% o‘qituvchilar STEAM yondashuvi asosidagi mashg‘ulotlarning ijobiy ta’siri borligini 
amaliyotda kuzatgan. Suhbatlarda ishtirok etgan o‘qituvchilar o‘z sinflarida quyidagi o‘zgarishlarni qayd etgan:

•	 o‘quvchilarda tabiat va atrof-muhitga nisbatan mas’uliyat hissining ortishi;

•	 fikrlashda mantiqiylik va tartiblilikning namoyon bo‘lishi;

•	 har qanday holatda muammo tahliliga yo‘naltirilgan savollar berishga odatlanish. 

Shu bilan birga, quyidagi muammolar ham aniqlangan:

•	 darsliklarda ilmiy-metodik integratsiyalashuv izchilligini saqlashda kamchiliklar mavjud;

•	 ba’zi o‘qituvchilarda zamonaviy metodlar va STEAM texnologiyalaridan foydalanish ko‘nikmalari yetarli 
emas;

•	 ilmiy tafakkurni rag‘batlantiruvchi topshiriqlar hali hamma maktablarda bir xilda qo‘llanilmayapti.

Tahlillar asosida quyidagi xulosalarga kelindi:

•	 boshlang‘ich sinf o‘quvchilarining ilmiy dunyoqarashini shakllantirishda zamonaviy integrativ metodlar 
(xususan, STEAM, loyihaviy yondashuv, muammoli ta’lim) samarali vosita bo‘lib xizmat qiladi;

•	 darslarda bilim + tahlil + amaliy faoliyat + baholash tizimining uzviyligini ta’minlash lozim;

•	 fanlararo integratsiyalashgan darslar orqali o‘quvchilarning ijodkorligi, mustaqil fikrlash salohiyati va ilmiy 
qarashlari shakllanadi;

•	 ilmiy dunyoqarashni rivojlantirish uchun maktab, oila va jamiyat o‘rtasida uzviy hamkorlik zarur.

XULOSA VA TAKLIFLAR
Olib borilgan ilmiy-tadqiqot ishlari, kuzatuvlar, empirik va metodik tahlillar natijasida boshlang‘ich sinf 

o‘quvchilarida zamonaviy integrativ metodlar asosida ilmiy dunyoqarashni rivojlantirish bo‘yicha samarali 
yondashuvlar, mavjud imkoniyatlar hamda takomillashtirish yo‘llari aniqlab olindi. Tadqiqotlar shuni ko‘rsatdiki, 
ilmiy dunyoqarashni shakllantirishda integratsiyalashgan, tizimli va amaliy yondashuv asosiy o‘rin egallaydi. Bu 
jarayonda quyidagilarga alohida e’tibor qaratish maqsadga muvofiq:

•	 fanlararo integratsiyani kuchaytirish, ya’ni ona tili, atrof-muhit, texnologiya, tabiatshunoslik, matematika, 
san’at kabi fanlarda o‘zaro bog‘liqlik asosida ilmiy bilimlar berish;

•	 real hayotiy holatlarga asoslangan topshiriqlar (muammoli vaziyatlar, tajribalar, loyihalar, eksperimentlar) 
orqali o‘quvchilarda sabab-oqibat munosabatlarini anglash, tahlil qilish va xulosa chiqarish ko‘nikmalarini 
rivojlantirish;

•	 o‘quvchining ilmiy qiziqishini faollashtiruvchi metodlar: kuzatish, taxmin qilish, sinab ko‘rish, ifodalash, 
grafik chizish, modellashtirish orqali faol o‘rganish muhitini yaratish;

•	 vizual, amaliy va texnologik vositalarni keng joriy etish, shu jumladan interaktiv doskalar, multimedia, 
raqamli tajriba platformalari, virtual laboratoriyalar, STEM elementlari va mobil ilovalardan foydalanish.

Ilmiy dunyoqarashni shakllantirishda quyidagi takliflar amaliy jihatdan muhim hisoblanadi:

•	 o‘qituvchilarni zamonaviy integrativ metodlar asosida malakasini oshirish, jumladan fanlararo loyihalarni 
ishlab chiqish va baholash bo‘yicha treninglar, ilmiy-ijodiy fikrlashni rivojlantirish metodikasi bo‘yicha o‘quv 
kurslari, pedagogik innovatsiyalarni qo‘llashga oid tajriba almashish seminarlarini yo‘lga qo‘yish;

•	 darslik va metodik qo‘llanmalarda ilmiy savol-javoblar, hodisalar tahlili, oddiy tajribalar orqali o‘quvchini 
fikrlashga undovchi topshiriqlar sonini oshirish, har bir darsga ilmiy konsepsiyani ifodalovchi sodda-
lashtirilgan model, diagramma yoki tajriba tavsifini kiritish, o‘quvchilarning ilmiy tafakkurini shakllantirishga 
xizmat qiluvchi kreativ didaktik o‘yinlar, ekskursiya-scenario, tajriba jurnali kabi vositalarni ishlab chiqish;

•	 ota-onalar va mahalla bilan hamkorlikni mustahkamlash, jumladan uy sharoitida bajariladigan tajriba va 
kuzatuv ishlarini joriy etish, mahalliy ekotizim, tabiat, hunarmandchilik, xalq ilm-fan an’analari bilan bog‘liq 
loyihalar ishlab chiqish, mahalla, muzey, bog‘lar, qishloq xo‘jaligi obyektlariga ekskursiyalarni tizimli o‘t
kazish;

•	 ilmiy dunyoqarashni baholash mezonlarini takomillashtirish, ya’ni o‘quvchining ilmiy mulohaza yuritishi, 
muammoni aniqlashi, yechim taklif etishi, tajriba xulosalarini ifoda etishi kabilar asosida baholash tizimini 
joriy etish, baholashda nafaqat yakuniy natija, balki o‘quvchining izlanish jarayoni, faol ishtiroki, savollar 
berish darajasi kabi mezonlarni inobatga olish;

•	 didaktik model asosida bilim + amaliyot + fikrlash + baholash tamoyiliga asoslangan dars tuzilmasini, 
ko‘rgazmali va amaliy vositalar majmuasini, o‘quvchilar faoliyatining monitoringi asosida individual 
yondashuvni, yaratuvchanlik va izlanishga asoslangan muhitni joriy etish lozim.

Shunday qilib, boshlang‘ich sinf o‘quvchilarida zamonaviy integrativ metodlar asosida ilmiy dunyoqarashni 
shakllantirish – bu nafaqat fan bilimlarini o‘rgatish, balki fikrlovchi, tahlil qiluvchi va muammoni yecha oladigan 
ijodkor shaxsni tarbiyalashga xizmat qiladi. Mazkur modelni ta’lim amaliyotiga tizimli joriy qilish, kelajakda inno-
vatsion jamiyat uchun zarur bo‘lgan ilmiy savodxon avlodni shakllantirishda muhim o‘rin tutadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

